
                                                                                  
REPUBLIKA E SHQIPËRISË 

-AUTORITETI I KONKURRENCËS- 
KOMISIONI I KONKURRENCES 

 
 

V E N D I M                         
nr. 338, datë 11.11.2014 

 
“Mbi përjashtimin individual nga ndalimi të Marrëveshjes-Tip mes shoqërisë 

“Digitalb” SH.A dhe operatorëve televizivë” 
 

Komisioni i Konkurrencës me pjesëmarrjen e: 
 

Lindita MILO (LATI)   Kryetar 
Servete  GRUDA   Anëtar  
Koço  BROKA   Anëtar  
Iva   ZAJMI   Anëtar 
Eduart YPI   Anëtar 
  

Në mbledhjen e tij të datës 11.11.2014 shqyrtoi çështjen me: 
 

Objekt:  Raporti (i rishikuar) i  “Përjashtimit nga ndalimi i marrëveshjes midis 
Digitalb-Operator Televiziv”, pas parashtrimeve te Digitalb në seancë 
dëgjimore të datës 24.10.2014. 

 
Baza ligjore:  Nenet 5, 24, shkronja d, neni 49 dhe neni 50 (pika 1), të 

Ligjit nr.9121, datë 28.7.2003 “Për mbrojtjen e konkurrencës” (i 
ndryshuar). 

 
Komisioni i Konkurrencës pas shqyrtimit të raportit të rishikuar  të “Përjashtimit 
nga ndalimi i marrëveshjes midis Digitalb - Operator Televiziv”, parashtrimeve të 
Digitalb në seancë dëgjimore të datës 24.10.2014 dhe relacionit shoqërues të 
Sekretarit të Përgjithshëm 

 
VËREN SE : 

 
I. Procedura e ndjekur 

 
Në datën 14.07.2014 Autoriteti i Konkurrencës në përputhje me nenin 5 dhe 48 
e në vijim të Ligjit, ka marrë njoftimin nga ndërmarrja Digitalb SH.A për kërkesën 
për përjashtim nga ndalimi të marrëveshjes “DIGITALB - OPERATOR 
TELEVIZIV” me objekt mbartja e kanaleve TV ne platformën numerike Digitalb. 

 
Me marrjen e informacionit  të plotë është publikuar një njoftim paraprak për shtyp 

në faqen e internetit të Autoritetit të Konkurrencës për shprehjen e interesit nga 
palët e treta. Gjatë periudhës 30 ditore të publikimit nuk ka patur asnjë reagim 
nga palë të treta në adresat e publikuara të Autoritetit të Konkurrencës. 
 
II. Palët në marrëveshje 

 
Digitalb SH.A – është një shoqëri aksionere, e cila ka si objekt të aktivitetit të saj 
prodhimin, transmetimin dhe shitjen në mënyrë dixhitale të produkteve audio dhe 
video. Digitalb është regjistruar si operator platforme numerike kombëtare 
satelitore. Shoqëria “Digitalb” ka filluar transmetimet prej korrikut 2004.  
 
Operatorët Televizivë – janë operatorët televizivë të cilët sipas Digitalb kanë 
shprehur gatishmërinë e përfshirjes në këtë marrëveshje si më poshtë: Shop Tv, 
Klan Tv, Top Channel, Ora News, News 24, ABC News, A1 Report, UTV News, 
Supersonic, STV Folk, Kanali i Folklorit, Scan TV, Channel One, Albanian Screen. 

 
III. Përshkrimi i marrëveshjes 

 
Objekt i marrëveshjes (Kontratës Tip) së paraqitur nga Digitalb SH.A është 
mbartja e kanaleve TV në platformën numerike Digitalb të: TOP CHANEL, SHOP 
TV, KLAN TV, ORA NEWS, NEWS-24, ABC NEWS, A1 REPORT, UTV NEWS, 
SUPERSONIC, STV FOLK, KANALI FOLKLORIT, SCAN TV, CHANEL ONE, 
ALBANIAN SCREEN.  
 
Qëllimi i marrëveshjes, është përfshirja në platformën satelitore të kanaleve 
televizive të 14 operatorëve televizivë, i cili konsiston në ritransmetimin e sinjalit të 
kanalit në valë satelitore në kohë reale (live) dhe pa asnjë ndërhyrje në kanalin 
origjinal. 
 
IV. Tregu përkatës 

 
IV.1. Tregu përkatës i produktit 

 

Referuar marrëveshjes, Digitalb ofron shërbimin e përfshirjes në platformën 
satelitore të kanalit televiziv, ku shërbimi konsiston në ritransmetimin e sinjalit të 
kanalit në valë satelitore. Ritransmetimi i njëkohshëm në kuptim të shërbimit 
është transmetimi i kanalit televiziv në kohë reale (live) dhe pa asnjë ndërhyrje në 
transmetimin origjinal. Si konkluzion, treg përkatës produkti do të konsiderohen 
transmetimet me pagesë të përmbajtjes televizive. 

 
IV.2. Tregu përkatës gjeografik 

 
Meqenëse shërbimi përkatës ofrohet në të gjithë territorin atëherë si treg gjeografik, 
do të jetë territori i Republikës së Shqipërisë. 

 
V. Analiza e Konkurrencës 

 
Ky treg rregullohet nga Autoriteti i Mediave Audiovizive, me anë të  Ligjit nr. 
97/2013, datë 04.03.2013 "Për mediat audiovizive në Republikën e Shqipërisë”. 

Transmetimet televizive në Shqipëri janë në një masë të madhe të liberalizuara 
dhe realizohen në forma të ndryshme, qoftë transmetime të hapura analoge 
toksore apo satelitore, qoftë numerike toksore apo satelitore, kabllore. 
 
Operatorët televizivë që kryejnë transmetime të përmbajtjes televizive janë 
gjerësisht të përhapur. Transmetime të përmbajtjes televizive kryhen edhe në 
internet, apo nëpërmjet IPTV, ku operatorët e shpërndarjes së internetit në 
Shqipëri janë të shumtë.  
 
Si rrjedhim, shkalla e zëvendsueshmërisë së kërkesës është e lartë dhe 
konsumatori mund të përfitojë përmbajtje televizive në mënyra nga më të 
ndryshmet dhe pavarësisht nga transmetimi ose jo i këtyre kanaleve në platformat 
e televizionit me pagesë. 
 
Në platformën tokësore, nga 53 kanale që transmetohen aktualisht, vetëm 7 
kanale jane ato që kanë lidhje me DGA, ndërkohë që në platformën satelitore nga 
78 kanale të saj vetëm 14 janë pjesë e marrëveshjes individuale të kërkuar për 
përjashtim. 
 

 V.1.1 Përfitimet e marreveshjes 
  

a) Marrëveshja vertikale kontribuon për përmirësimin e shpërndarjes; 

Teknologjia e ofruar nga DGA  në transmetimin për publikun e gjere është në 
nivelin më të lartë dhe transmetimi në high definition në disa lloj formatesh që 
operatorë të tjerë nuk mund të ofrojnë, si dhe zgjerohet zona e mbulimit duke 
përfshirë të gjithë territorin e Republikës së Shqipërisë; 

 
b) Marrëveshja vertikale i lejon konsumatorit të ketë një pjesëmarrje të drejtë në 

këto përfitime; 

Konsumatorët final përfitojnë nga marrëveshja qoftë në mënyrë sasiore, duke qenë 
se u rritet oferta, pra u shtohen kanalet televizive që mund të përfitojnë ndërmjet 
transmetimeve satelitore e numerike tokësorë të Digitalb, qoftë cilësia e ofertës, 
duke qenë se transmetimet dhe përmbajtja televizive që do të përfitojnë do të jenë 
më cilësore, duke qenë se vetë operatoret televizivë kane përfitime financiare nga 
marrëveshja, te cilat ndikojnë në prodhimin e ofrimin e një programacioni më 
cilësor. 

 
c) Marrëveshja vertikale nuk i vendos ndërmarrjeve nënshkruese kufizime 

vertikale, të cilat nuk janë të nevojshme për arritjen e këtyre 
përfitimeve. 

Bashkëpunimi i vendosur me anë të marrëveshjes sjell disa benefite për operatorin 
televiziv palë të marrëveshjes. Gjithashtu, me anë të zbatimit të Marrëveshjes 
operatori televiziv i përgjigjet në mënyre më cilësore rritjes se presionit konkurrues 
nga operatoret e tjerë televiziv dhe një tregu të ndryshueshëm, i cili në vetvete sjell 
rritje të progresit teknologjik dhe rrit dinamikën e tregut qoftë për operatorin televiziv 

palë në marrëveshje dhe për operatorët e tjerë televizivë operues në treg.  
 

d) Nuk kufizon në mënyrë të ndjeshme konkurrencën në lidhje me 
produktet, shërbimet objekt i marrëveshjes 

Kufizimi i vendosur për ekskluzivitetin është i nevojshëm për arritjen e marrëveshjes 
dhe nuk egzistojnë më pak kufizime për të arritur përfitime të ngjashme. Ky kriter ka 
lidhje nëse operatori objekt i marrëveshjes ka pozitë dominuese. DGA solli 
argumente të tjera nga ato të paraqitura në formularin e njoftimit mbi pjesën e tregut 
të DGA pasi përfshin Pay TV dhe pjesa e tregut rreth 37% nuk rezulton që DGA të 
jetë në pozitë dominuese.  

Gjithashtu aksesi i konsumatorëve(shikuesve) në kanalet televizive objekt të 
marrëveshjes është i mundur në pjesën më të madhe të vendit pavarësisht aksesit 
të shikuesve në platformën e Digitalb Albania. 

Transmetimi nëpërmjet kësaj platforme e ka zgjeruar tregun gjeografik për kanalet 
kombëtare (Klan dhe Top Channel) për zonat ku nuk mbulojnë me valë si dhe ka 
rritur gjeografikisht në nivel kombëtar dhe ndërkombëtar edhe për kanalet 
lokale(p.sh. News 24, Ora News, Scan Tv ) të cilët janë të licensuar vetëm për 
rajone të caktuara (nivel qarku).  

e) Kohëzgjatja e marrëveshjes do të jetë deri për një periudhë të kufizuar, 
deri në fund të vitit 2015 

Lidhur me këtë pikë situata në tregun e transmetimeve televizive me pagesë (Pay 
Tv) dhe medias vizuale në tërësi do të ndryshojë përpara kësaj date kur Shqipëria 
në bazë të ligjit “Për dixhitalizimin” do të duhet të kalojë nga transmetimet analoge 
në transmetime të plota dixhitale deri në qershor të vitit 2015. Ky evoluim 
teknologjik pritet të ketë efekte edhe në mënyrën e funksionimit të tregjeve të 
transmetimeve me pagesë dhe do të ridimensionojë mënyrën e funksionimit dhe 
konkurrencën në treg mes televizionit publik dhe platformave të transmetimit 
dixhital.  

 V.1.2 Kufizimet 
 

1) Operatori i cili do të përfshihet në marrëveshje është i detyruar që të mos 
ofrojë për transmetim kanalin ndaj asnjë platforme/operator tjetër satelitor, 
tokësor, dixhital, kabllor, apo çdo forme tjetër transmetimi, me apo pa 
pagesë brenda Territorit të Republikës së Shqipërisë, përveç platformës 
Digitalb.  

2) Operatori TIP nuk mund të transmetojë në faqen e saj të internetit  në kohë 
reale, apo në transmetim direkt si dhe nuk mund te jete pjesëmarrës, apo 
negociues ne tendera qe transmetojnë evente sportive Pay TV. 

3) Digitalb përfiton të drejtën ekskluzive të transmetimit dhe distribucionit 

televiziv të kanalit në të gjitha format e njohura të transmetimit (satelitor, 
tokësor, kabllor, internet, Pay Tv, Free Tv, PPV, IPTV, mobile etj) Digitalb me 
anë të kësaj kontrate është zotëruesi i vetëm i të drejtave për distribucionin e 
kanalit për ritransmetimin e njëkohshëm apo të vonuar në çdo mënyrë 
transmetimi etj. 
  

VI. Konkluzionet 
 

Nga vlerësimi i marrëveshjes së paraqitur për përjashtim, pas një analize të 
hollësishme të përfitimeve dhe kufizimeve të marrëveshjes, konkludohet se 
marrëveshja ka si objekt dhe pasojë disa kufizime të konkurrencës, por nga 
krahasimi i përfitimeve me kufizimet e marrëveshjes, arrihet në konkluzionin se 
sipas parashikimeve të nenit 5 të Ligjit dhe udhëzimit për vlerësimin e 
marrëveshjeve vertikale marrëveshja plotëson kushtet për përjashtim nga ndalimi si 
vijon: 
   

1) Aksesi i abonentëve te kanalet kombëtare dhe lokale është i mundshëm, 
pavarësisht transmetimeve të Digitalb dhe kjo e fundit ka rritur mbulimin 
gjeografik nëpërmjet ritransmetimit për kanalet kombëtare dhe lokale; 

2) Marrëveshja vertikale kontribuon për përmirësimin e shpërndarjes, duke 
qënë se i ofron publikut një mundësi shtesë (edhe në zonat e pambuluara 
me sinjal analog të televizioneve të licensuara); 

3) Marrëveshja vertikale i lejon konsumatorit të ketë një pjesëmarrje të drejtë në 
këto përfitime; 

4) Marrëveshja vertikale nuk i vendos ndërmarrjeve nënshkruese kufizime 
vertikale, të cilat nuk janë të nevojshme për arritjen e këtyre përfitimeve; 

5) Nuk kufizon në mënyrë të ndjeshme konkurrencën në lidhje me produktet 
shërbimet objekt i marrëveshjes; 

6) Kohëzgjatja e marrëveshjes do të jetë deri për një periudhë të kufizuar, deri 
në fund të vitit 2015, qe perkon me fundin dhe vetshfuqizimin e kontratave 
mes paleve lidhur mbi bazen e marreveshjes se perjashtuar. 

7) Lidhur me kriterin e ekskluzivitetit, për të cilin disa nga palët sollën përgjigje 
se është kryer mbi bazën e përfitimeve të dyanshme dhe me vullnet të plotë 
dhe se ka argumente (si p.sh. mbrojtja e të drejtës së autorit dhe rritja e 
cilësisë së transmetimit) për kufizimin e vendosur për ekskluzivitetin është i 
nevojshëm për arritjen e marrëveshjes dhe nuk egzistojnë më pak kufizime 
për të arritur përfitime të ngjashme; 

 
Sa më sipër bazuar edhe në nenin 5 të Ligjit nr 9121, datë 28.07.2003 “Për 
mbrojtjen e konkurrencës”, (i ndryshuar), Komisioni Konkurencës çmon se 
marrëveshja-tip ndërmjet “Digitalb dhe Operatorëve televizivë” duhet të 
përjashtohet nga ndalimi, pasi kontribuon në përmirësimin e shpërndarjes, nxitjen e 
progresit teknologjik, si dhe se një pjesë e mjaftueshme e këtyre përfitimeve shkon 
në përkrahje të interesave të klientëve dhe konsumatorëve. 
 

 
PËR KËTO ARSYE : 

Komisioni i Konkurrencës, në mbështetje të neneve, përkatësisht: 24, (shkronja 
d); 5; 50; të Ligjit nr .9121, datë 28.7.2003 “Për mbrojtjen e konkurrencës”,(i 
ndryshuar), 

V E N D O S I: 
 

I. Të përjashtojë nga ndalimi marrëveshjen-tip ndërmjet “Digitalb me 
Operatorët televizivë” deri më date 31.12.2015. 

 
II. Çdo ndryshim ose amendim i kësaj marrëveshjeje nga palët, por edhe 

rilidhje e saj pas afatit të saj të shfuqizimit më 31.12.2015, do duhet t’i 
rinjoftohet për përjashtim Autoritetit të Konkurrencës. 

 
III. Ngarkohet Sekretari i Përgjithshëm për dërgimin e vendimit palëve të 

interesuara pasi të bëhen pagesat e parashikuara në Rregulloren “Për 
caktimin e shpenzimeve për ndjekjen e procedurave pranë Autoritetit të 
Konkurrencës”. 

 
 
                 Ky vendim hyn në fuqi menjëherë. 
 
 

KOMISIONI I KONKURRENCËS 
 
 

Servete Gruda Koço Broka    Iva Zajmi  Eduart Ypi 
 

( ) ( ) ( ) ( ) 
     Antar  Anëtar  Anëtar Anëtar 

 
 

Lindita Milo (Lati) 
 
 

K R Y E T A R  

